
Errenteriako merkatua.
emakumeen plaza

. Goiatz Labandibar Arbelaitz

J uani Astiasuinzarra zazpi urtetatik 62 urte arte Erren-
teriako plazan esneketaria eta barazketaria izan zen.

Plazandre hitza onartu berri du Euskaltzaindiak.
Jendaurrean askotan aritzen eta trebeki moldatzen den
emakumea dela dio Euskaltzaindiaren Hiztegiak. Erren-
teriako plaza, edo merkatua, halakoz beteta egon da.

Juani Astiasuinzarra Clemente izan da horietako bat.
Zazpi urterekin hasi zen amari, Encarna Clementeri,
laguntzen Errenteriako plazan. Ama Encarna behi-
esnea saltzera jaisten zen egunero Ezkontzegi
baserritik (mugaz Oiartzun izan arren, hurbilago dute
Errenteria). “Larunbat eta igandeetan joaten nintzen
amari laguntzera”. Amak plazan bertan esnea saldu
bitartean, Juani haurra pare bat litroko marmita ttikia
hartuta etxez etxe ibiltzen zen esne saltzen. “Marmita
Juani Astiasuinzarra Clemente hustutzen nuenean, amarengana joan eta berriz
betetzenzidan marmita etxez etxe saltzenjarraitzeko”.
Haurra zenez, ez zekien esnea neurtzen, baina konten joaten zen, “tarteka, etxeetan galletak
ere ematen zizkidaten!”.
Hiru ahizpetan zaharrena zen Juani. “Gustura joaten nintzen amarekin plazara”. Rosak, bera baino
bi urte gazteagoak, nahiago izaten zuen ganadu-lanetan aita lagundu.

Semerik ez eta, lan guztietan aritzen ziren ahizpak. “Amak gauza bat esaten zigun beti: ez ikasteko
behiak jaizten, oso lan esklaboa baitzen. Gainerakoan, denetik egiten genuen”.

Plaza animatua
Foru plazan zegoen merkatura joaten ziren ama eta Juani hasieran, astoa kargatuta. “Behean,

harategiak eta baserritarren postuak izaten ziren, eta goian, arraindegiak. Larunbatetan,
mertxeroak etortzen ziren arropa saltzera. Haiek kanpoan jartzen ziren”, deskribatzen du.



‘San Juango arrainketariak salada hutsak
ziren: txitxarroa!, antxoa!, sardina! oihuka,
jende gquztia barrez jartzen zuten! Oso
animatua zen plaza!”. Emakumeen eremua
izan da beti merkatua edo plaza. “Oso
gizaseme gutxiibiltzen zen plazan. Baisaltzen
eta baierosten. Harakinak gizonezkoak izaten
ziren, piezak pisuak izaten zirelako, baina
barazketariak eta arraindegietan, denak
emakumeak. Harakinek, hala ere, denek
izaten zuten emakumeren bat postuan:
emazteak, arrebak...”.

“Txantxilarekin ~ esnea  neurtzen ikasi
nuenean, bakarrik hasi nintzen igandetan
esne-saltzen”. Garaitsu horretan, igandeetan
plaza ixten hasi ziren. Baina esnea partitu
behar zen jai-egunetan ere!

Bizi osoa plazaren bueltan

Foru plazatik, Merkatuzarrera eraman zuten
Errenteriako merkatua. “Merkatuzarren oso
ondo egon ginen, baina hasieran, hara aldatu
ginenean, hotzagoa eta tristeagoa iruditu
zitzaidan, ez zen hain animatua”.

Juani 22 urterekin ezkondu zen, eta haurrak
izan ondoren, plazan saltzeari utzi zion.
27 urte zeuzkala, gidabaimena atera zuen,
“gizonak bultzatuta. Baserria herriguneetatik
urruti zegoen eta esaten zidan behar nuela
gidabaimena. Gaizki pasatu nuen ateratzen,
baina gero bai ederki!”. Hala, seme-alabak
goizero ikastolara eramaten zituenean,
bidaia berean ama eramaten zuen plazara
eta haurren bila joatean, ama ere jasotzen
zuen. Barazkiak deskargatzen eta jasotzen
laguntzen zion amari, “horrela moldatu ginen
ama gaixotu arte”.

Encarnari, 69 urterekin tronbosiak eman zion
eta hitz egiteko gaitasunik gabe geratu zen.
Orduan erreleboa hartu zion Juanik plazan.
“Hasieran ez nuen ezer saltzen. Postu hartan

Encarna Clemente, Juaniren ama azokako postuan

egoten zen andreari buruz galdetzen zidaten,
eta ama gaixotu egin zela kontatu nuen.
Baina gero, oso bezero onak izan ditut”.

“Uda partean, goizean seiak laurden gutxitan
jaikitzen nintzen barazkiak bildu, garbitu eta
kaxatan sartzera. Zortziak aldera merkatura
joaten nintzen. Equerdiko ordu bata aldera
arte egoten nintzen. Neguan, bezperan
biltzen nituen barazkiak, mantentzen ziren-
eta zimeldu gabe”. Hori izan zuen errutina
hemezortzi urtean. “Niri, amari bezala,
plazara barazki freskoak eramatea gustatu
izan zait. Jenero ona baldin bazenuen,
erosten zizuten”.

Baserritarren arteko harremana o0so ona
zela akordatzen da Juani. Han elkartzen

Juani San Tomaseko azokan

ziren Errenteriako, Lezoko, Oiartzungo...
barazketariak. “Normalean, bezeroak ongi
portatzen ziren, baina bazeuden base-
rritarren lana preziatzen ez zutenak eta
oso pikardiosoak, beraiek jarri nahi izaten
zutenak prezioa. Horiek amorrua ematen
zidaten. Nik, huskeria baten truke saldu
baino, nahiago nuen sobratutakoa etxera
eraman eta eltzean jarri".

Barazketariaren erretiroa

Plazarekin batera, San Tomas azokako
postua ere hartu zuen herentzian Juanik.
"Hiru bat urte egin zituen amak. Aurretik
ez zen halakorik ospatzen Errenterian.
Baserritarrak behar zituztela esan zioten
eta animatu genuen. Eskarola, porru eta
azenario politenak gordetzen genituen egun
horretarako”.

“Merkatuzarren jende asko ibiltzen zen
plazan. Ondo egiten zen lana, izaten zen
mugimendua”. 62 urterekin utzi zuen plaza
Juanik, Merkatuzar itxi eta Niessenera era-
man zutenean Errenteriako merkatua. “Pena

hartu nuen, baina alabek esaten zidaten
kanpoan hotza pasatzeko beharrik ez nuela”.

Ohikoena ez bada ere, bi alabek segitu
dituzte nolabait bere pausoak. Alabetako
bat, Amaia, gaztagilea da. “San Tomas azokan
hasieran laguntzera joaten nintzaion, jende
asko ezagutzen nuelako. Oso gustura egin
nuen”. Bestea, Jone, barazki-saltzen aritzen
da, berriz, Labore Oarson.

“Plazaren aitzakian, jende asko ezagutu dut.
Errenteriarajaisten naizenean denbora behar
izaten dut, ezagunekin topatu eta tertulian
aritu beharra dago eta!”. Oso lotsatia zela
dio Juanik eta plazak jendea ezagutzen eta
harremanak egiten lagundu ziola.

Orain, 75 urte betetzera doan honetan,
baratza egiten segitzen du, “etxerako adina”.
Barazketari gisa definitzen du bere burua.
“Gure ama hala zen, eta ni ere bai. Gustatu
egiten zait goizean jaiki, baratzara joan eta
pixka bat aritzea".



